
BO‘LAJAK O‘QITUVCHILARDA 
DIVERGENT-KASBIY FIKRLASH 
KOMPETENSIYASINI 
SHAKLLANTIRISHDA KREATIV 
YONDASHUVNING DIDAKTIK 
IMKONIYATLARI
Xolbo‘tayeva Dilfuza Usmon qizi
Jizzax viloyati Pedagogik mahorat markazi
tarbiya fani metodisti, p.f.b.f.d.,

ORCID: 0009-0008-4574-6056
Annotatsiya: Maqolada bo‘lajak o‘qituvchilarda divergent-kasbiy fikrlash kompetensiyasini shakllantirishda kreativ yon-
dashuvning didaktik imkoniyatlari nazariy jihatdan asoslanadi. Kreativ yondashuv, divergent fikrlash, kasbiy fikrlash va 
didaktik imkoniyat tushunchalari qiyosiy tahlil qilinib, divergent-kasbiy fikrlash kompetensiyasining mualliflik ta’rifi va besh 
komponentli tuzilmasi taklif etiladi. O‘n ikki didaktik imkoniyatning rivojlantiruvchi mexanizmi tizimlashtirilgan, shakllan
tirishning didaktik modeli, mezon-ko‘rsatkichlari va pedagogik shart-sharoitlari ishlab chiqilgan. Model empirik sinovdan 
o‘tkazilmagan, nazariy-konseptual xarakterga ega bo‘lib, keyingi tajriba-sinov ishlari uchun metodik asos bo‘ladi.

Kalit so‘zlar: kreativ yondashuv; divergent fikrlash; kasbiy fikrlash; divergent-kasbiy fikrlash kompetensiyasi; didaktik 
imkoniyat; bo‘lajak o‘qituvchi; pedagogik model; muammoli ta’lim; refleksiya; baholash mezonlari.
Abstract: This article theoretically substantiates the didactic potential of the creative approach in developing divergent 
professional thinking competence among prospective teachers. The concepts of creative approach, divergent thinking, 
professional thinking, and didactic potential are examined through comparative analysis, and an original definition and 
five-component structure of divergent professional thinking competence are proposed. Twelve didactic potentials are 
systematized, and the mechanisms through which they contribute to development are identified. A didactic model for 
developing divergent professional thinking competence, together with its assessment criteria and indicators and the 
necessary pedagogical conditions, is developed. The proposed model has not been empirically tested; it is theoretical and 
conceptual in nature and can serve as a methodological basis for subsequent experimental studies.

Key words: creative approach, divergent thinking, professional thinking, divergent professional thinking competence, 
didactic potential, prospective teacher, didactic model, problem-based learning, reflection, assessment criteria.
Аннотация: В статье теоретически обоснованы дидактические возможности креативного подхода в формиро-
вании компетенции дивергентно-профессионального мышления у будущих учителей. На основе сравнительного 
анализа раскрыты понятия креативного подхода, дивергентного мышления, профессионального мышления и 
дидактических возможностей, предложены авторское определение компетенции дивергентно-профессиональ-
ного мышления и её пятикомпонентная структура. Систематизированы двенадцать дидактических возможностей 
и раскрыты механизмы их развивающего воздействия. Разработаны дидактическая модель формирования компе-
тенции дивергентно-профессионального мышления, её критерии и показатели, а также педагогические условия. 
Предложенная модель не прошла эмпирическую апробацию, имеет теоретико-концептуальный характер и может 
служить методической основой для последующих экспериментально-исследовательских работ.

Ключевые слова: креативный подход, дивергентное мышление, профессиональное мышление, компетенция 
дивергентно-профессионального мышления, дидактические возможности, будущий учитель, дидактическая 
модель, проблемное обучение, рефлексия, критерии оценивания.

KIRISH
Ta’lim tizimidagi sifat o‘zgarishlari o‘qituvchi shaxsiga va uning kasbiy tafakkuriga qo‘yiladigan talablarni 

tubdan o‘zgartirmoqda. O‘zbekistonda 2019–2030-yillarga mo‘ljallangan xalq ta’limi tizimini rivojlantirish 
konsepsiyasi, oliy ta’lim tizimini 2030-yilgacha rivojlantirish konsepsiyasi, O‘zbekiston Respublikasining 2020-yil 
23-sentabrdagi “Ta’lim to‘g‘risida”gi O‘RQ-637-son1 Qonuni hamda Yangi O‘zbekistonning 2022–2026-yillarga 
mo‘ljallangan taraqqiyot strategiyasi pedagog kadrlar tayyorlash sifatini oshirish, ta’lim jarayoniga zamonaviy 

1	 https://lex.uz/uz/docs/-5013007

yondashuvlarni joriy etish va o‘qituvchining kasbiy mahoratini rivojlantirishni ustuvor vazifalar sifatida belgi-
laydi [1; 2; 3; 4]. Bu vazifalarni hal etishda bo‘lajak o‘qituvchining tayyor ko‘rsatmani bajarishdan ko‘ra, kasbiy vazi-
yatni mustaqil tahlil qilib, asosli qaror ishlab chiqa olishi muhim ahamiyat kasb etadi.

O‘qituvchi faoliyati o‘z mohiyatiga ko‘ra qisman noaniq, oldindan to‘liq dasturlashtirib bo‘lmaydigan vazi-
yatlar izchilligidir: sinfdagi kutilmagan savol, o‘quvchilarning turlicha tayyorgarligi, texnik vositaning ishlamay 
qolishi, dars rejasiga sig‘maydigan xulq-atvor holatlari shular jumlasidandir. Bunday vaziyatlarda yagona “to‘g‘ri” 
javobni qidirishga yo‘naltirilgan konvergent fikrlash yetarli bo‘lmaydi; o‘qituvchi bir nechta muqobil harakat vari-
antini ishlab chiqib, ularni didaktik maqsad, o‘quvchilar xususiyatlari va kasbiy-etik me’yorlarga ko‘ra tanlay 
olishi kerak. Aynan shu qobiliyatni biz divergent-kasbiy fikrlash deb ataymiz.

Tadqiqot muammosi:
•	 ko‘rib chiqilgan manbalar doirasida ijodkorlik asosan umumiy qobiliyat sifatida o‘rganilib, kasbiy kontek-

stdan ajralib qolgan;

•	 kreativ metodlar ko‘pincha ro‘yxat shaklida beriladi, biroq har bir metodning kompetensiyaning qaysi 
komponentini qanday mexanizm orqali rivojlantirishi ochilmagan;

•	 divergent faoliyat natijasini kasbiy mezonlar bilan baholash (konvergent bosqich) yetarli yoritilmagan.

Natijada bo‘lajak o‘qituvchilarda divergent-kasbiy fikrlashni shakllantirishning didaktik asoslari tizimlashtir-
ilmagan degan ilmiy-pedagogik muammo yuzaga keladi.

Maqolaning maqsadi - kreativ yondashuvning bo‘lajak o‘qituvchilarda divergent-kasbiy fikrlash kompe-
tensiyasini shakllantirishdagi didaktik imkoniyatlarini nazariy asoslash va ularni amaliyotga tatbiq etishning 
didaktik modelini ishlab chiqishdir.

MAVZUGA OID ADABIYOTLAR SHARHI
Divergent fikrlash tadqiqotlarining nazariy poydevori J. P. Guilford tomonidan qo‘yilgan. U 1950-yilda psixo

loglar e’tiborini ijodkorlikni tizimli o‘rganishga qaratgan bo‘lsa [8], keyinchalik intellekt tuzilmasi modelida diver-
gent va konvergent ishlab chiqarish operatsiyalarini farqlab, divergent fikrlashni bitta muammoga bir nechta 
mumkin bo‘lgan javob hosil qilish qobiliyati sifatida talqin etdi [9].

E. P. Torrance bu g‘oyani o‘lchov vositasiga aylantirib, ravonlik, moslashuvchanlik, originallik va elaborat-
siya ko‘rsatkichlariga tayanuvchi ijodiy fikrlash testlarini yaratdi [23]. Ushbu to‘rt ko‘rsatkich divergent fikrlashni 
tavsiflashning asosiy tayanchi bo‘lib qolmoqda.

M. Runco va G. Jaeger ijodkorlikning “standart ta’rifi”ni originallik va samaradorlik (maqsadga muvofiqlik) 
birligi sifatida asoslab bergan [20]. Bu ta’rif pedagogik kontekst uchun alohida ahamiyatli: o‘qituvchi taklif qilgan 
g‘oya yangi bo‘lishi bilan birga didaktik jihatdan ham asosli bo‘lishi lozim.

M. Runco va S. Acar divergent fikrlash testlari ijodiy salohiyatning ko‘rsatkichi ekanini, ammo ijodiy 
yutuqning o‘zi emasligini ta’kidlaydi [19; 18].

R. Weisberg ijodkorlikni favqulodda “ilhom” emas, balki oddiy kognitiv jarayonlarning soha bilimiga tayangan 
holda ishlashi natijasi sifatida talqin qilib, bilim asosining ahamiyatini ko‘rsatadi [25].

A. Cropley konvergent fikrlashning ijodiy jarayondagi zaruriy rolini asoslab, divergent va konvergent 
bosqichlarning uyg‘unligini talab qiladi [7].

J. Kaufman va R. Beghetto taklif etgan “to‘rt C” modelida ijodkorlik mini-c, little-c, Pro-c va Big-C dara-
jalariga ajratiladi [13].

Bo‘lajak o‘qituvchi faoliyati, bizningcha, asosan mini-c (shaxsiy ma’no yaratish) va little-c (kundalik ijod-
korlik) darajalariga tegishli. Bu qarashlar divergent-kasbiy fikrlashni “ko‘p g‘oya hosil qilish”dan iborat deb emas, 
g‘oya hosil qilish va uni kasbiy mezon asosida tanlashning birligi sifatida tushunish uchun nazariy tayanch 
beradi.

Ta’limda ijodkorlik masalasi bo‘yicha R. Beghetto va J. Kaufman sinf muhitining ijodiy ifodani qo‘llab-quv-
vatlashi yoki susaytirishi mumkinligini tahlil qilgan [5]. A. Craft ijodkorlikni raqamli davr ta’limi kontekstida ko‘rib 
chiqadi [6].

B. Lucas, G. Claxton va E. Spencer o‘quvchilarda ijodkorlikning besh o‘lchovi – qiziquvchanlik, qat’iyatlilik, 
tasavvur, hamkorlik va intizomlilikni ajratib, ularni formativ baholash yo‘llarini taklif etgan [15].

Ijodiy fikrlashni o‘qitish orqali rivojlantirish mumkinligiga oid empirik dalillar ham mavjud. G. Scott va 
hamkasblarining miqdoriy tahlilida ijodkorlik treninglari divergent fikrlash va muammo yechish ko‘rsatkichlariga 
ijobiy ta’sir ko‘rsatishi, ayniqsa kognitiv jarayonlarni ochiq o‘rgatuvchi va real faoliyat vaziyatlariga tayangan 
dasturlar samarali ekani qayd etilgan [22].

S. Ritter va N. Mostert tadqiqotida ham kognitiv yo‘naltirilgan trening divergent fikrlash ko‘rsatkichlarini 
oshirgani haqida xulosa berilgan [17].

D. Henriksen, P. Mishra va P. Fisser ijodkorlik va texnologiyani uyg‘unlashtirishni tizimli o‘zgarish sifa-
tida ko‘rib, o‘qituvchini dars dizayneri sifatida talqin qiladi [11]; C. Hmelo-Silver muammoli ta’limning o‘quvchi 
mustaqilligi, hamkorlik va moslashuvchan bilim shakllanishidagi o‘rnini tahlil qilgan [12].

B. Hennessey va T. Amabile ijtimoiy muhit va ichki motivatsiyaning ijodkorlikdagi rolini ko‘rsatgan [10], 
R. Sawyer esa ijodkorlikning ijtimoiy-hamkorlik tabiatiga e’tibor qaratadi [21].

Mahalliy va MDH tadqiqotlarida kreativ yondashuv bo‘lajak o‘qituvchi tayyorgarligi bilan bog‘lab o‘rganil
moqda.

E. Tadjibaev pedagogik ta’limda kreativ yondashuv asosida bo‘lajak o‘qituvchilarni kasbiy tayyorlash 
modelini taklif etib, adaptiv, tadqiqotga yo‘naltirilgan va integrativ bosqichlarni, shuningdek, didaktik vositalar 
va baholash mezonlarini yoritgan.

Sh. Olimov va Sh. Samiyeva talabalarda kreativlik va yangicha dunyoqarashni rivojlantirish masalasini 
ko‘targan; M. Ataqulova va F. Murtazayeva kreativ yondashuv asosida talabalar kompetensiyalarini rivojlanti
rishni pedagogik oliy ta’lim muassasalari kontekstida ko‘rib chiqqan.

Qozog‘iston tadqiqotchilari S. Aubakirova va A. Baikulova bo‘lajak o‘qituvchining ijodiy salohiyati mazmuni 
va tuzilmasi yetarlicha o‘rganilmaganini, psixologik-pedagogik shart-sharoitlar va rivojlantirish modeli zarurligini 
ta’kidlagan.

O. M. Semenova pedagogik ijodkorlikning metodik va kommunikativ jihatlarini pedagogika mashg‘ulot-
larida rivojlantirish masalasini yoritgan; T. V. Shelkunova va T. Yu. Artyukhova esa bo‘lajak o‘qituvchilarda peda-
gogik fikrlashni shakllantirishni nazariy tahlil qilgan.

Ko‘rib chiqilgan manbalar doirasida divergent fikrlash va ijodkorlik bo‘yicha xalqaro tadqiqotlar nazariy 
jihatdan puxta, biroq kasbiy-pedagogik kontekstga yetarlicha moslashtirilmagan; mahalliy va MDH tadqiqot-
larida kreativ yondashuv umumiy kompetensiyalar va modellar doirasida yoritilgan, divergent-kasbiy fikrlash 
esa alohida kompetensiya sifatida aniqlanmagan; didaktik vositalar bilan kompetensiya komponentlari o‘rtasi-
dagi bog‘liqlik mexanizmi ochilmagan. Maqolada aynan shu aytib o‘tilgan kamchiliklar to‘ldiriladi.

TADQIQOT METODOLOGIYASI
Tadqiqot nazariy-konseptual xarakterga ega. Metodologik asos sifatida kompetensiyaviy, faoliyatli va tizimli 

yondashuvlar tanlandi: kompetensiyaviy yondashuv natijaga yo‘naltirilgan tuzilma (bilim, ko‘nikma, qadriyat)ni 
belgilashga, faoliyatli yondashuv rivojlanishni talaba faoliyati orqali tashkil etishga, tizimli yondashuv esa model 
elementlarining o‘zaro bog‘liqligini ta’minlashga xizmat qiladi.

Tadqiqot jarayoni to‘rt bosqichda amalga oshirildi:

•	 manbalarni to‘plash va tahlil qilish;

•	 tushunchalar tizimi va kompetensiya tuzilmasini aniqlash;

•	 didaktik imkoniyatlarni tizimlashtirish;

•	 model, mezonlar va shart-sharoitlarni loyihalash.

Qo‘llanilgan metodlar:

•	 ilmiy adabiyotlarni nazariy-qiyosiy tahlil qilish;

•	 tushunchalarni konseptual tahlil qilish va ta’riflarni aniqlashtirish;

•	 tizimlashtirish va tasniflash (didaktik imkoniyatlarni guruhlash);

•	 pedagogik modellashtirish;

•	 mezon-ko‘rsatkichlarni loyihalash.

Manbalar xalqaro ilmiy nashrlar (Creativity Research Journal, Educational Psychology Review, OECD 
nashrlari va boshqalar), O‘zbekiston va MDH ilmiy jurnallari hamda normativ-huquqiy hujjatlardan tanlandi. 
Klassik asarlar (J. P. Guilford, E. P. Torrance) tushunchaning genezisini ko‘rsatish uchun asosiy manba sifatida 
tanlandi.

TAHLIL VA NATIJALAR
Adabiyotda kreativ yondashuv turlicha talqin etiladi. Psixologik talqinda ijodkorlik jarayon va salohiyat 

sifatida (Guilford, Runco) [9; 18], mahsulot va uning sifati bo‘yicha originallik va samaradorlik birligi sifatida [20], 
kontekstual talqinda esa muhit va motivatsiya bilan bog‘liq hodisa sifatida [5; 10] ko‘riladi. Didaktik talqinda kreativ 
yondashuv o‘qitishning aniq model va bosqichlari orqali amalga oshiriladi. Mualliflik ta’rifiga ko‘ra, kreativ 

yondashuv - ta’lim jarayonini talabaning subyektlik pozitsiyasi, ko‘pvariantlilik, ochiq muammo va asoslangan 
tavakkalga ruxsat tamoyillari asosida loyihalashtiruvchi didaktik yo‘nalish bo‘lib, maqsad, mazmun, metod, 
vosita va baholashni yangi hamda maqsadga muvofiq natijaga erishishga yo‘naltiradi.

Guilford uchun divergent fikrlash - berilgan ma’lumotdan turli yo‘nalishlarda bir nechta javob hosil qilish [9]; 
Runco uni ijodiy salohiyatning bahosi sifatida ko‘radi va ijodkorlik bilan aynanlashtirmaydi [19; 18]; Cropley esa 
uni konvergent fikrlash bilan to‘ldirilishi lozim bo‘lgan bosqich deb biladi [7]. Mualliflik talqinida esa divergent 
fikrlash - muammoli vaziyatda yagona javob bilan cheklanmay, sifat jihatidan farqlanuvchi bir nechta g‘oya va 
yechim hosil qilishga yo‘naltirilgan kognitiv faoliyat bo‘lib, uning samarasi keyingi tanlash va asoslash bosqichi 
bilan belgilanadi. MDH adabiyotida bu tushuncha ko‘pincha “pedagogik fikrlash” sifatida o‘rganiladi va bo‘lajak 
o‘qituvchi kompetensiyalari tarkibida ko‘riladi. Mualliflik fikriga ko‘ra, kasbiy (pedagogik) fikrlash - o‘qituvchining 
pedagogik vaziyatlarni tahlil qilish, didaktik maqsad qo‘yish, qaror qabul qilish va natijani baholashga yo‘nalti-
rilgan, soha bilimi va kasbiy qadriyatlarga tayangan fikrlashidir.

Divergent-kasbiy fikrlash esa yuqoridagi ikki hodisaning kesishmasida paydo bo‘ladi. Bu yerda divergen-
tlik kasbiy mezonlar bilan cheklangan: g‘oya faqat yangi emas, didaktik maqsad, o‘quvchi xususiyatlari va 
etik me’yorlarga muvofiq bo‘lishi. Mualliflik ta’rifiga ko‘ra, divergent-kasbiy fikrlash - pedagogik muammo yoki 
vaziyatda bir nechta muqobil yechim hosil qilish, ularni didaktik maqsad, o‘quvchilar xususiyatlari va kasbiy-etik 
me’yorlar asosida baholab tanlash hamda tanlangan yechimni amaliy darajagacha rivojlantirishga yo‘naltirilgan 
kognitiv-refleksiv faoliyat.

Divergent-kasbiy fikrlash kompetensiyasi

Kompetensiyani biz bilim, ko‘nikma va qadriyatlarning yaxlit, vaziyatda namoyon bo‘luvchi birligi sifa-
tida tushunamiz. Mualliflik ta’rifi: divergent-kasbiy fikrlash kompetensiyasi - bo‘lajak o‘qituvchining soha va 
pedagogik bilimlarga asoslangan [25; 16], divergent-kasbiy fikrlashning beshta operatsion komponentini qo‘llay 
oladigan, noaniqlikka bardoshlilik, tashabbuskorlik va refleksiv baholashga tayyorlikka ega bo‘lgan integrativ 
shaxsiy-kasbiy sifati.

Divergent-kasbiy fikrlash kompetensiyasining komponentlari

Guilford va Torrance an’anasidagi to‘rt ko‘rsatkich - ravonlik, moslashuvchanlik, originallik va elaborat-
siya [9; 23] - kompetensiyaning operatsion asosini tashkil etadi. Kasbiy kontekst uchun ularga beshinchi kompo-
nent - kasbiy asoslilik (kriterial tanlov)ni qo‘shishni taklif etamiz. Buning sababi shuki, ijodkorlikning standart 
ta’rifi originallik bilan birga samaradorlikni talab qiladi  [20], Cropley esa konvergent bosqichsiz ijodiy jarayon 
to‘liq bo‘lmasligini ko‘rsatadi [7]. Pedagogik amaliyotda “samaradorlik” didaktik maqsadga, o‘quvchilar yoshi va 
tayyorgarligiga, vaqt va resurslarga muvofiqlik orqali ifodalanadi (1-jadval).

1-jadval: Divergent-kasbiy fikrlash kompetensiyasining komponentlari va topshiriq namunalari
Komponent Mazmuni Bo‘lajak o‘qituvchi uchun topshiriq namunalari

Ravonlik
Berilgan vaqtda pedagogik muammoga 
ko‘p sonli mazmunli yechim va g‘oya 
hosil qilish

1) “O‘quvchilar darsda passiv” muammosi uchun 
10 daqiqada iloji boricha ko‘p yechim yozing. 2) Bir 
tushunchani tushuntirishning mumkin bo‘lgan yo‘llarini 
sanang. 3) Bitta o‘quv maqsadi uchun baholash usullari 
ro‘yxatini tuzing.

Moslashuvchanlik
G‘oyalarni turli toifa va strategiyalardan 
olish; yondashuvni vaziyatga qarab 
o‘zgartirish

1) Bir nostandart dars vaziyatini (masalan, kutilmagan 
texnik nosozlik) uch xil strategiya – tushuntirish, 
hamkorlik, vizual – bilan hal eting. 2) O‘quvchilar 
tayyorgarligi past/yuqori guruh uchun bir mavzuni qayta 
loyihalang. 3) Yechimlaringizni toifalarga guruhlang.

Originallik Kam uchraydigan, lekin didaktik 
jihatdan asosli g‘oya taklif etish

1) Pedagogik vaziyatga hamkasblar guruhida deyarli 
uchramaydigan yondashuv taklif eting. 2) Eski mashqni 
yangi o‘yin-vaziyat shakliga o‘tkazing. 3) Boshqa fan 
sohasidan analogiya olib, dars bosqichini loyihalang.

Elaboratsiya
Tanlangan g‘oyani batafsil 
rivojlantirish, boyitish, amalga oshirish 
bosqichlarigacha yetkazish

1) Tanlangan yechimdan 45 daqiqalik dars ssenariysi 
tuzing. 2) Dars uchun ko‘rsatma, mezon va resurslarni 
ishlab chiqing. 3) G‘oyaning xavf-xatarlari va ularni 
bartaraf etish yo‘llarini yozing.

Kasbiy asoslilik
Muqobillarni didaktik maqsad, o‘quvchi 
xususiyatlari va etik me’yorlarga ko‘ra 
baholab tanlash va asoslash

1) Hosil qilingan variantlarni mezonlar jadvali bo‘yicha 
baholang. 2) Tanlovni o‘quv standartlari va didaktik 
tamoyillarga tayanib asoslang. 3) Rad etilgan variantlar 
uchun sabablarni yozing.

Jadvaldagi topshiriqlar muallif tomonidan loyihalangan namunalar bo‘lib, ularning samaradorligi tajri-
ba-sinov bilan tekshirilishi lozim. Topshiriqlarning ketma-ketligi (ravonlik → moslashuvchanlik → originallik → 
elaboratsiya → kasbiy asoslilik) divergent bosqichdan konvergent bosqichga o‘tish mantig‘ini aks ettiradi.

Kreativ yondashuvning didaktik imkoniyatlari

Kreativ yondashuvning didaktik imkoniyatlarini biz to‘rt guruhga ajratdik:

•	 muammo-izlanuvchi (muammoli ta’lim, muammoli vaziyatlar, ochiq topshiriqlar, divergent savollar);

•	 generativ-hamkorlik (brainstorming, case-study, loyiha asosida ta’lim, interfaol metodlar, ijodiy topshiriqlar);

•	 refleksiv-avtonom (refleksiv faoliyat, mustaqil ta’lim); texnologik (raqamli ta’lim vositalari).

Quyida har bir imkoniyatning rivojlantirish mexanizmi ochib beriladi:

1.	 Muammoli ta’lim. Tayyor algoritm mavjud bo‘lmagan pedagogik muammo talabaning mavjud bilimlarini 
qayta tashkil etishga undaydi. Mexanizm: kognitiv ziddiyat → faraz ilgari surish → farazni asoslash va 
tekshirish. Muammoli ta’limda talabalar moslashuvchan bilim, mustaqil o‘rganish va hamkorlik ko‘nikmala-
rini egallashi tahlil qilingan [12]. Bu imkoniyat asosan moslashuvchanlik va kasbiy asoslilikni rivojlantiradi.

2.	 Muammoli vaziyatlarni yaratish. Maktab amaliyotidan olingan, ayrim ma’lumotlari yetishmaydigan vazi-
yatlar (masalan, dars rejasi guruh tayyorgarligiga mos kelmay qolgan holat) modellashtiriladi. Mexanizm: 
vaziyatni qayta ta’riflash → yetishmayotgan ma’lumotni aniqlash → muqobil harakatlar hosil qilish. Soha 
bilimiga tayanmasdan ijodiy yechim bo‘lmasligi [25] sababli vaziyatlar talabaning predmet va metodik bilim-
lari bilan bog‘lanadi. Komponentlar: ravonlik, moslashuvchanlik.

3.	 Ochiq topshiriqlar. Yagona to‘g‘ri javobi bo‘lmagan topshiriqlarda baholash natijaning “to‘g‘riligi”ga emas, 
yechim sifatiga (asoslilik, originallik, to‘liqlik) asoslanadi. Mexanizm: javob maydonining kengayishi → 
shaxsiy tanlov → asoslash.

4.	 Divergent savollar. “Yana qanday usul bor?”, “Sharoit o‘zgarsa nima bo‘ladi?” kabi savollar talabaning 
fikrlash operatsiyalarini kengaytiradi. Mexanizm: savol turi → fikrlash operatsiyasi → javob doirasi. Muhim 
jihat: o‘qituvchi o‘zi shunday savollarni modellashtirishi, talabalar esa o‘zaro savollar berishga o‘rgatilishi 
kerak. Komponentlar: ravonlik, moslashuvchanlik.

5.	 Brainstorming. G‘oya hosil qilish va baholashni vaqt jihatidan ajratish tamoyiliga asoslanadi. Mexanizm: 
hukm chiqarishni to‘xtatish → g‘oyalar to‘plash → keyingi bosqichda guruhlash va tanlash. Bu mantiq 
Cropley ta’kidlagan divergent va konvergent bosqichlar uyg‘unligiga mos keladi [7]; guruhdagi ijodkorlikni 
Sawyer ham ijtimoiy jarayon sifatida tahlil qiladi [21]. Faqat g‘oyalar to‘plash bilan cheklanib qolmaslik uchun 
jarayon mezonlar asosida saralash bilan yakunlanishi shart. Komponentlar: ravonlik, originallik, kasbiy 
asoslilik.

6.	 Case-study. Real yoki modellashtirilgan pedagogik hodisa tahlil qilinadi. Mexanizm: kasus tahlili → muqobil 
qarorlar hosil qilish → qarorlarni argumentlar bilan solishtirish. Case-study talabaga bir muammoga turlicha 
yondashuvlarni ko‘rish va ularning oqibatlarini baholash imkonini beradi. Komponentlar: moslashuvchanlik, 
kasbiy asoslilik.

7.	 Loyiha asosida ta’lim. Talaba bir mavzu bo‘yicha muqobil dars loyihalarini ishlab chiqadi. Mexanizm: 
g‘oya → prototip → taqdimot → tahlil → takomillashtirish. O‘qituvchining dars dizayneri sifatidagi roli [11] 
shu orqali shakllanadi. Bu imkoniyat g‘oyani amaliy ko‘rinishgacha yetkazish, ya’ni elaboratsiya uchun eng 
qulay shartlarni yaratadi.

8.	 Interfaol metodlar. “Klaster”, “Venn diagrammasi”, “Zigzag”, “Insert”, rolli o‘yinlar kabi usullar mahalliy 
tadqiqotda o‘quv jarayonini texnologik xarita doirasida tashkil etish vositalari sifatida keltiriladi [28]. Mexanizm: 
o‘zaro muloqot → nuqtayi nazarlarning to‘qnashuvi → o‘z yondashuvini qayta ko‘rib chiqish. Ammo metod 
o‘zi natija bermaydi; ijodkorlik treninglari tahlilida samaradorlik kognitiv jarayonlarga yo‘naltirilgan va real 
faoliyatga tayangan dasturlarda yuqori bo‘lgani qayd etilgan [22]. Shu bois metod divergent-kasbiy operatsi-
yaga bog‘lab tanlanadi.

9.	 Ijodiy topshiriqlar. Masalan, darsni teskari tartibda loyihalash, bir mavzuni uch xil auditoriya uchun tush-
untirish, mavzuni boshqa fan analogiyasi orqali yoritish. Mexanizm: odatiy sxemani buzish → analogiya va 
uzoq bog‘lanishlar qurish → asoslash. Rivojlanadigan komponentlar: originallik, moslashuvchanlik.

10.	 Refleksiv faoliyat. Talaba o‘z yechimlari va fikrlash yo‘lini yozma yoki og‘zaki tahlil qiladi (refleksiv 
kundalik, o‘z-o‘zini baholash varaqasi). Mexanizm: yechimni mezon bilan solishtirish → kuchli va zaif 
jihatlarni aniqlash → qayta loyihalash. Komponentlar: kasbiy asoslilik, elaboratsiya.

11.	 Mustaqil ta’lim. Individual izlanish topshiriqlari, portfolio va talaba tanlovi imkoniyati ichki motivatsi-
yani qo‘llab-quvvatlaydi; ijodkorlik tadqiqotlarida ichki motivatsiya muhim omil sifatida ko‘rsatiladi [10]. 
Mexanizm: mavzu va usul tanlash erkinligi → mas’uliyat → mustaqil muammo qo‘yish. Bu imkoniyat tala-
baning pedagogik muammoni o‘zi ko‘rishiga, ya’ni muammoni aniqlash ko‘nikmasiga xizmat qiladi.

12.	 Raqamli ta’lim vositalari. Hamkorlikdagi hujjatlar, virtual doskalar, simulyatsiyalar va dars loyihalash 
platformalari g‘oyalarni tez vizuallashtirish va o‘zgartirish imkonini beradi. Taklif: talabalarga sun’iy intel-
lekt yordamida olingan variantlarni kriteriylar bo‘yicha tanqidiy baholash topshirig‘i berilsa, kasbiy asoslilik 
komponenti rivojlanadi.

Mualliflik didaktik modeli

Model “maqsad → tamoyillar → mazmun → metodlar → vositalar → pedagogik shart-sharoitlar → 
bosqichlar → mezonlar → kutilayotgan natija” mantig‘ida qurildi. Uning tayanchlari: divergent va konvergent 
bosqichlarning birligi, originallik va samaradorlik talabi, kognitiv jarayonlarga yo‘naltirilgan o‘qitish, ijodkorlik
ning so‘rash, tasavvur, amalga oshirish va refleksiya faoliyatlari, shuningdek, mahalliy tadqiqotdagi bosqichli 
model tajribasi (2-jadval).

2-jadval: Divergent-kasbiy fikrlash kompetensiyasini shakllantirishning didaktik modeli
Element Mazmuni

Maqsad Bo‘lajak o‘qituvchida divergent-kasbiy fikrlash kompetensiyasini shakllantirish

Tamoyillar Ko‘pvariantlilik; divergent → konvergent ketma-ketlik; kasbiy asoslilik; subyektlik; 
nazariyaning amaliyot bilan bog‘liqligi; refleksivlik

Mazmun
Modullar: (1) ijodiy va divergent fikrlash asoslari; (2) pedagogik vaziyatlar tahlili; 
(3) muqobil dars loyihalash; (4) tanlov va asoslash mezonlari; (5) raqamli dizayn va 
refleksiya

Metodlar Muammoli ta’lim, case-study, brainstorming, loyiha, ijodiy va ochiq topshiriqlar, refleksiv 
tahlil

Vositalar Vaziyatlar banki, mezon jadvallari, refleksiv kundalik, portfolio, hamkorlik uchun raqamli 
muhit, ekspert baholash varaqalari

Pedagogik shart-sharoitlar Kreativ muhit; xatoga bardoshli psixologik muhit; ochiq topshiriqlar; refleksiya va o‘z-
o‘zini baholash; pedagogik amaliyot bilan bog‘lash

Bosqichlar 1) diagnostik-motivatsion; 2) divergent-generativ; 3) kriterial-konvergent; 4) loyihaviy-
amaliy; 5) refleksiv-integrativ

Mezonlar Ravonlik, moslashuvchanlik, originallik, elaboratsiya, kasbiy asoslilik (3 daraja: 
boshlang‘ich, o‘rta, yuqori)

Kutilayotgan natija Pedagogik vaziyatda asosli muqobillar hosil qilib, ularni mezon asosida tanlay va 
amaliyotga tatbiq eta oladigan o‘qituvchi

3-jadval: Modelning bosqichlari
Bosqich Asosiy faoliyat Didaktik imkoniyatlar Natija

1. Diagnostik-motivatsion
Boshlang‘ich holatni aniqlash; 
noaniqlikka munosabat va 
tashabbusni faollashtirish

Divergent savollar; ochiq 
topshiriqlar; mustaqil ta’lim

Kompetensiyaning 
dastlabki profili

2. Divergent-generativ Muammoga ko‘p va turli 
yechimlar hosil qilish

Muammoli vaziyatlar; 
brainstorming; ijodiy topshiriqlar Yechimlar banki

3. Kriterial-konvergent Yechimlarni mezon bo‘yicha 
baholash, tanlash va asoslash

Case-study; interfaol metodlar; 
mezon jadvallari Asoslangan tanlov

4. Loyihaviy-amaliy
Tanlangan yechimni dars 
loyihasiga aylantirish va 
amaliyotda sinash

Loyiha asosida ta’lim; raqamli 
vositalar

Dars loyihasi, 
amaliyot natijasi

5. Refleksiv-integrativ
Natijani tahlil qilish, qayta 
loyihalash, tajribani 
umumlashtirish

Refleksiv faoliyat; portfolio Refleksiv hisobot, 
takomillashgan loyiha

Amaliy tavsiyalar:

1)	 Pedagogik oliy ta’lim muassasalarida pedagogika, psixologiya va fan metodikasi kurslarida kamida bitta 
modulni divergent-kasbiy fikrlashga ajratish va uni o‘quv-metodik majmuaga kiritish;

2)	 maktab amaliyotidan olingan pedagogik vaziyatlar bankini yaratish va har semestrda yangilab borish;

3)	 topshiriqlarni baholashda 5-jadvaldagi kabi daraja tavsifnomalari va talabaga oldindan ma’lum mezon-
lardan foydalanish;

4)	 pedagogik amaliyot rahbarlariga bo‘lajak o‘qituvchining muqobil rejalarini (A va B variant) talab qilish va 
ularni amaliyot hisobotida tahlil qilishni tavsiya etish;

5)	 raqamli vositalar, jumladan, sun’iy intellekt generatsiya qilgan variantlar bilan ishlashda talabaning vazi-
fasini “variantlarni mezon bilan tanqidiy baholash” sifatida belgilash.

XULOSA VA TAKLIFLAR
Divergent-kasbiy fikrlash - umumiy ijodiy qobiliyatning nusxasi emas, balki kasbiy mezonlar bilan chek-

langan divergent faoliyat; shu sababli uni shakllantirishda g‘oya hosil qilish va asoslangan tanlash bosqichlari 
ajralmas birlikda olinishi kerak. Kompetensiyani besh komponent (ravonlik, moslashuvchanlik, originallik, elab-
oratsiya, kasbiy asoslilik) orqali tavsiflash didaktik loyihalash va baholashni aniqlashtirishga imkon beradi. 
Faqat to‘rt klassik ko‘rsatkichga tayanish pedagogik amaliyot uchun yetarli emas, chunki “samaradorlik” talabi 
alohida komponent sifatida qaralishi lozim.

Kreativ yondashuvning didaktik imkoniyatlari faqat mexanizm sifatida loyihalangandagina natija beradi. 
Metodni ro‘yxat sifatida emas, uning qaysi komponentni qanday faollashtirishi bo‘yicha tanlash tavsiya etiladi. 
Pedagogik oliy ta’lim muassasalarida mashg‘ulotlarni divergent-generativ, kriterial-konvergent, loyihaviy-amaliy 
va refleksiv bosqichlar mantig‘ida tashkil etish, har bir bosqich uchun alohida baholash vositasidan foydalanish 
maqsadga muvofiq. Pedagogik shart-sharoitlar (kreativ muhit, xatoga bardoshlilik, ochiq topshiriqlar, reflek-
siya, amaliyot bilan bog‘lash) tizim sifatida ta’minlanmasa, alohida metodlarning ta’siri bir martalik bo‘lib qolishi 
mumkin.

Taklif etilgan model va mezonlar nazariy xarakterga ega. Keyingi tadqiqot bosqichlarida ekspert baholash, 
mezonlarni kalibrlash va tajriba-sinov guruhlarida modelning samaradorligini tekshirish zarur; shundan so‘ng 
modelni o‘quv dasturlariga kiritish bo‘yicha amaliy tavsiyalar aniqlashtirilishi mumkin.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00



AKTABGACHA VA
AKTAB TA’LIMI

AKTABGACHA VA
AKTAB TA’LIMI

515

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, oktyabr, 10(1)-son

2026. №10(1)

Mas’ul muharrir: Ramzidin Ashurov
Ingliz tili muharriri: Murod Xoliyorov
Musahhih: Alibek Zokirov
Sahifalovchi va dizayner: Iskandar Islomov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


